
Om denne boka

Sårt, men håpefullt om å finne sin plass i verda.

Lukas trur at mamma er mest glad i veslesøster Alma. Og når Lukas ikkje oppfører seg, må stakkars pappa kjefte på han. Den fæle Lukas. Det er alltid noko med Lukas.

Heller ikkje bestevennen Nico er alltid så grei. Men ein dag møter Lukas ein annan gut med eit heilt spesielt kjæledyr. Ei svart kråke. Kva er det med denne guten? Og kva skjer om Lukas òg får seg ein fugl? Vil alt bli annleis då?

Rune Belsvik har skrive ei poetisk og sterk historie om Lukas, som prøver å finne sin plass i verda, i familien og blant vennene. Fugleguten er ei sår, men også håpefull forteljing.

Lukas har lyst å flyta på rygg slik som Nico. Men det er vanskeleg. Han vil ikkje prøva fleire gonger i dag. Han står stiv i vatnet. Han gidd ikkje meir.

Du får det til, seier Nico.

Nei, tenker Lukas. Eg får det aldri til.

Berre legg deg bakover og flyt, seier Nico. Det er kjempeenkelt.

For Nico er det enkelt. Alt er enkelt for Nico. Han er best i fotball. Han har sin eigen telefon. Han har den store naboguten Tom Erik å leika med. Nico kan alt mogleg.

Ein annan gong, seier Lukas.

Sjå her, seier Nico.

Nico sig bakover. Vatnet tar imot han og løftar han opp. Han ligg still på rygg og flyt. Det er nett som om vatnet bryr seg meir om Nico enn om Lukas. Som om det ikkje gidd å halda Lukas oppe.

Men vatnet kan vel ikkje vera slik. Vatnet er vel likt for alle.

Ja, Lukas vil prøva ein gong til.

Sjå no, då, seier han. Følg nøye med. Kanskje eg klarer det no.

Skunda deg, då, seier Nico. Vi må snart opp.

Lukas legg seg bakover. Han tenker at vatnet er likt for alle.

Men han søkk under med ein gong. Nasen fyllest med ekkel smak. Han kavar for å få beina under seg. Står og gulpar og hostar, mens Nico ler høgt.

